
Uunga siunnesuut: Sermip erngullu niuernermi atorneqarneri pillugit Inatsisartut inatsisaat. 
(Nunanut allanut, Inuussutissarsiornermut, Aatsitassanullu Naalakkersuisoq) 
 

Siumumiit Naalakkersuisut inatsisissatut siunnersuummik saqqummiussinerannut qujanaq. 

Kalaallit Nunaanni imeq sermerlu minguilluinnartoq mamarluinnartorlu annertoorujussuaq 

pigaarput. Ukiunilu amerlasoorujussuarni tamanna inuussutissarsiutitut 

ineriartortinneqarsinnaanerat oqallisiginnittarluta, maannamulli ajoraluartumik suli tigussaasumik 

aningaasaqarnikkut annikitsuinnarmik pissarsiarineqarsimalluta. 

Siumumiit isumaqarpugut inatsisit suliamillu ingerlatsinermi pisariinnerulersitsinissaq 

pitsaasuugaluartoq suli allanik aamma annerusumik anguniagaqartoqartariaqartoq. 

Pingaaruteqartuummammi inuussutissarsiutinik piviusumik pilersitsinissaq, suliffissanik 

pilersitsinissaq, avammut niuernermik annertusaanissaq kiisalu Nunatta Karsianut 

isertitaqartitsilernissaq. 

Taamaattumik Inatsisartut upernaaq ataatsimiinneranni Siumumi suleqatitta Lars Poulsenip imeq 

pillugu apeqqut qaqippaa. Naalakkersuisuniillu akissuteqarfigineqarluni ilaatigut “Product of 

Greenland” pillugu pilersaarutit eqqaaneqarluni. Taamaattumik inatsisissatut siunnersuut manna 

suliarineqartillugu Naalakkersuisunut apereruppugut: Upernaaq ataatsimiinnermi pilersaarutit 

pillugu saqqummiussarsi qanoq killiffeqarpat? Inatsimmullu nutaamut qanoq 

ataqatigiissinneqassava? 

Inatsisissatut siunnersuummi § 24 naapertorlugu sermimik imermillu avammut nioqquteqarnermi 

Namminersorlutik Oqartussanut akiliuteqartitsisoqarsinnaanera periarfissinneqarput. Tamanna 

immini pingaaruteqarpoq. Peqatigisaanilli Siumumiit isumaqarpugut tamanna ataatsimiisitaliami 

nalilersorneqartariaqartoq. Tassami piviusuummat ukiuni arlalinni Nunatta Karsianut imeq sermerlu 

aallaavigalugit isertitat 0 kr.-iusimanerat. Takuuk aningaasanut Inatsimmi konto pingaarneq: 24.11.24 

Siumumiillu erinigeqaarput siunnersuuterput imm. 395 maani inersuarmi samminissaanut. Tassanimi 

nunatsinni imeq aammalu akitsuusersorneqartarnera pillugu aaliangiiffigisassamik siunnersuummik 

saqqummiussivigisussaagatsigu. Taamaattumik aningaasaqarnikkut aaqqissuussinerup atorneqartup 

eqqortuunissaa aamma pingaarutilerujussuummat tamatumap nalilersorluarneqarnissaa Siumumiit 

pingaartipparput.  

Isumaqarpugummi akiliut ima qaffasitsigisariaqanngitsoq suliniutit 

piviusunngortinneqarsinnaajunnaarsittariaqalersissallugit. Paarlattuanilli pinngortitami pisuussutigut 

annertoorujussuit avammut nioqqutigineqassanngillat, inuiaqatigiinnut kalaallinut naapertuuttumik 

aningaasaqarnikkut atugarissaarnermullu pissarsissutaanngitsortussanngorlugit. 



 
 

Siumumiit aamma pingaartipparput inatsisit nunatsinni naleqarnerulersitsinissamut ersarissumik 

kajumissaarissasut, aningaasaliinissamullu soqutiginarsaassasut. Imeq sermerlu nunatsinni 

suliarineqarluni pisariaqarpoq, puiaasanut maqinneqarlutik poortorneqarlutillu avammut 

nioqqutigineqarpata, suliffissanik, akileraarutitigut isertitanik aammalu suliffeqarfinnut kalaallinut 

suliaqarnerulersitsinermik pilersitsissammat. Taamaattumik nunatsinni suliarineqartut aammalu 

imeq suliarineqanngitsoq annertuunngorlugu avammut nioqqutigineqarpat – bulk taaneqartartoq 

eqqarsaatigalugu – taava akiliutitigut assigiinngitsumik pineqarsinnaanerat ataatsimiisitaliami 

qulaajaqqissaarneqartariaqartoq Siumumiit pissusissamisoortutut isigaarput. 

Siumumiit anguniagarput ersarippoq: Akuersissutit amerlanerusut pappialatiguinnaq pissanngillat. 

Suliniutit piviusunngortinneqartariaqarput, suliffissanik pilersitsissammta, avammut niuernermik 

annertunerulersitsissammata nunatsinnullu isertitsissutissanik nutaanik pilersitsissammata. 

Taamatut oqaaseqarluta aningaasaqarnikkut sunniutigisinnaasai pillugit apeqqutigut kiisalu 

upernaakkut ataatsimiinnermi suliniutit eqqaaneqartut killiffii paaserusutagut eqqarsaatigalugit 

suliap ingerlaqqinnerani sukumiisumik qulaajarneqarnissaa kissaatigaarput. 

Siumumiit siunnersuut Inuussutissarsiornermut Aatsitassanullu ataatsimiisitaliami 

sulerianeqarnissaanut ingerlateqqipparput. 

 

Qujanaq. 

 

Erik Jensen, Siumut 

 


